Рўзимат Жўраев 

(Наманган, Ўзбекистон)
ЎЗБЕКИСТОНДА МАРКАЗ ВА ҲУДУДЛАР МАНФААТЛАРИНИ
МУТАНОСИБЛАШТИРИШ МЕЗОНЛАРИ
Ўзбекистонда марказ ва ҳудудлар манфаатларини мутаносиблаштириш жараёни етарлича ўрганилмаган бўлсада, олимлар томонидан марказ ва ҳудудлар муносабатларини мутаносиблаштиришнинг адолат, тенглик, қонунийлик, мувозанатлик ва бошқа талаблари, тамойиллари ҳамда мезонлари тавсия қилинган [1, с. 56]. Ушбу талабларнинг тизимлашмагани, мазкур жараённинг барча жиҳатларини қамраб олмаслиги уларни умумлаштириш ва кенгайтиришни тақозо қилади. Бизнингча, умумдавлат ва ҳудудий манфаатларни мутаносиблаштиришнинг талабларини адолат, самарадорлик ва барқарорлик мезонлари шаклида ифодалаш мантиқийроқ кўринади. Ушбу мезонларга риоя қилиш кўзланган мақсадга эришиш, яъни инсон манфаатларини рўёбга чиқариш механизмини янада такомиллаштириш, сиёсий бошқарувни оптималлаштиришга хизмат қилади. 

Президент И. А. Каримов таъкидлаганидек, биз шунчаки демократик давлат эмас, балки адолатли демократик қуришга интиляпмиз. Адолатга интилиш – халқимиз маънавий-руҳий дунёсига хос энг муҳим хусусият [2, б. 355]. Умумдавлат ва ҳудудий манфаатларни мутаносиблигига эришишда адолат асосий мезон сифатида намоён бўлади [3, с. 643]. 

А. Холбеков ва Т. Матибоевлар томонидан Ўзбекистон ҳудудида ижтимоий адолат ғояларининг ривожи атрофлича таҳлил қилиниб, уларнинг демократия билан муштараклиги асослаб берилган. Уларнинг фикрига қўшилиб айтиш мумкинки, демократияда у ёки бу жиҳатга мойиллик устувор бўлиб қолиши мумкин. Масалан, эркинлик ва тенглик, барчанинг сиёсий жараёнлардаги биргаликдаги иштироки ва самарадорлик кўпчиликнинг ҳокимияти ва озчиликни муҳофаза қилиш, давлатнинг ҳуқуқий асослари ва давлатнинг ижтимоий йўналтирилганлиги ўртасида фарқ, тафовут пайдо бўлиши мумкин. Сиёсий адолат қоидаларигина бу вазиятда тўғри ва оқилона ечимни бериши мумкин, яъни мувозанатни таъминлайди [4, б. 43]. Сиёсий адолат қоидалари эса, сиёсий ва ҳуқуқий меъёрларда ифодаланиши туфайли, умумдавлат ва ҳудудий манфаатларни мутаносиблаштириш жараёни уларни объектив акс эттиришни тақозо қилади.


Дарҳақиқат, мустақилликни мустаҳкамлаш, янги жамият қуриш мақсадини амалга ошириш йўлида халқни шунга йўналтирмай ва уюштирмай рўёбга чиқариш мумкин эмас. Бу эса, халқни шу мақсадга йўналтирувчи, тарбияловчи ғояни, янги мафкурани яратишни долзарб масала қилиб қўяди. Ҳар бир жамият ўз мақсадларини ҳимоя этувчи, халқни шу мақсад атрофига уюштириб, сафарбар қилувчи ғояларига эга бўлиш керак. Бундай ижтимоий ғоялар маънавиятнинг маълум уйғунлашуви ва натижаси сифатида намоён бўлади [5, б. 31]. Ўзбекистон Республикасининг миллий мафкураси ва ҳуқуқ устуворлигининг уйғунлиги конституционализм ғояларининг давлатимизда жорий этилишида акс этмоқда.

Т. Матибоев “фуқаролик жамиятида инсонларни зарур фаолиятга йўналтирувчи омил – манфаатларнинг мувофиқлигидир. Агарда, ижтимоий муносабатларнинг уйғунлиги манфаатлар муштараклигини таъминласа, унинг аксини ижтимоий зиддиятлар ташкил этади. Ижтимоий муносабатларда зиддиятлар авж олиб кетишининг олдини олишдаги асосий механизм ҳам ижтимоий адолат меъёрлари ҳисобланади, - деб таъкидлаб – зеро, қонун, эркинлик, имкониятлар тенглиги асосида қўйилган адолат қоидалари барчани демократия қоидаларига бўйсунишга мажбурлайди” [6, б. 22-23], - дейди. Шунингдек, ижтимоий адолат ва демократияни жамият ҳаётига жорий этишни фуқароларнинг сиёсий фаоллиги ва иштирокисиз амалга оширишни тасаввур қилиб бўлмайди ва бу, ўз навбатида, мамлакатимизда ошкоралик, хабардорлик, фикрлар хилма-хиллиги, кўппартиявийлик, танқидийлик ва яратувчанлик муҳити каби тамойилларнинг тўла амал қилишини талаб қилади [6, б. 8].

Маълумки, табиий жойлашуви ва жуғрофий ҳудудий чегараларнинг бир-бирига яқинлиги, ҳудуднинг табиий хусусиятлари ва иқтисодий шароитлари, саноати ва қишлоқ хўжалиги, корхона, ташкилотларнинг жойлашуви ва нимага ихтисослашганлиги, транспорт ва алоқа воситаларининг мавжудлиги маъмурий-ҳудудий бўлинишнинг омилларидан ҳисобланади [7, б. 360-361]. Айнан иқтисодий негиз маҳаллий ҳокимиятни амалга оширишнинг асосий шартларидан бири ҳисобланади. Ўзбекистонда маҳаллий давлат ҳокимиятининг иқтисодий асослари атрофлича тартибга солинган бўлса-да, фуқароларнинг ўзини ўзи бошқариш органлари фаолиятининг бундай асосларини ривожлантириш долзарб масалага айланади. Чунки умумдавлат ва ҳудудий манфаатларни мутаносиблаштириш мақсадларидан бири ҳам уларнинг мустақил хўжалик юритишини таъминлаш ҳисобланади.  

Хорижий давлатлар тажрибасини умумлаштириб айтиш мумкинки, умумдавлат ва ҳудудий манфаатларнинг мутаносиблигига эришиш минтақаларда турли мулк асосидаги хўжалик субъектлари фаолиятини енгиллаштирувчи янги иқтисодий муносабатлар ва умумхўжалик шароитларини ўрнатишга қулай муҳит яратиш, ҳудудлар манфаатларини амалга ошириш учун шароит яратиш (аҳолининг умумий манфаатлари сифатида-Ж.Р.); маҳаллий ўзини ўзи бошқаришга фаол кўмаклашиш, мамлакатнинг ягона иқтисодий маконини тикланишига, ижтимоий меҳнатнинг самарали ҳудудий тақсимланиши ва интеграцияси, бозор муносабатларини ривожланишига хизмат қилувчи минтақалараро инфраструктурани қайта ташкил этиш, иқтисодий қолоқ минтақаларга давлат томонидан ёрдам кўрсатилишини тақозо қилади.  

